
15

Se in mezo a ûn caos de nebbia lê ô l'investe,

Malapeña toccâ quella a svanisce,

Se a uña tromba de mâ de ciù fùneste

O l'accosta, a se rompe e disunisce,

In mezo a-e ciù terribili tempeste

A gragnêua, ô tron, ô vento ô no-ô colpisce,

Do genio amigo i äe son a-ô momento

Parafûlmine, löbia e paravento.

Se ô l'è diretto in mezo a-e gallezzanti

Montagne, oppù contro e cianûe de giasso,

Se retian quelle masse a-i naviganti

Pericolose e levan l'imbarasso;

Oppù se ghe deslengua ô zeo davanti,

E libero ô ghe lascia e largo ô passo;

Se ô resta dûo, l'angeo ô se n'approfitta

Pe fâgheo corrî sciù comme ûña slitta.

Se apprêuvo gh'è mandôu quarche baleña

O ûn branco d'orsci i ciû feroci e infesti,

Perchè quella a l'inverse con a scheña,

E perchè i ommi ghe divoran questi;

Benchè affamæ quelli animali, appeña

O veddan, se ne scappan lesti lesti,

Sorpreisi e spaventæ, comme se quello

O no foîse un canotto, ma ûn vascello.

Frattanto se a-ô prinçipio ûn pö atterrii

Ean in faccia a-i pericoli imminenti

I viaggiatoî, a-ô vedeli[sic] svanii

Per mezo d'incredibili portenti,

Andavan contemplando in quelli gii

Con piaxei mille cose sorprendenti,

E i fenomeni proprii a quell'esteisa

Region senza fadiga e senza speisa.

